
КОМИ РЕСПУБЛИКАСА ОЛАНПАС

Коми Республикаын канмуа-аспом ёртасьӧм йылысь
Примитӧма Коми Республикаса  
Каналан Сӧветӧн 

    2014 вося лӧддза-номъя тӧлысь 11 лунӧ 
1 статья. Тайӧ Оланпаслӧн медшӧр мог да ладмӧдантор 
1. Тайӧ Оланпаслӧн медшӧр могнас лоӧ котыртны инӧда условиеяс, медым кыскыны Коми Республикаса экономикаӧ инвестицияяс, кыпӧдны вузӧсъяслысь, уджъяслысь, услугаяслысь, кутшӧмъясӧн могмӧдӧмыс пырӧ Коми Республикаса уджмогъясӧ, сибаланлун да качествоӧн, сӧвмӧдны Коми Республикаса экономика да социальнӧй юкӧн, бурмӧдны йӧзлысь олӧм, пӧртны олӧмӧ Коми Республика мутасын йӧзлы тӧдчана проектъяс.

2. Тайӧ Оланпасыс ладмӧдӧ ӧткымын юалӧм, кутшӧмъяс артмӧны канму-аспом ёртасьӧм йылысь артмӧдчӧмъяс дасьтӧмкӧд, кырымалӧмкӧд, збыльмӧдӧмкӧд, вежӧмкӧд да дугӧдӧмкӧд, ладмӧдӧ канму-аспом ёртасьӧмлысь принципъяс, Коми Республикалысь канмуа-аспом ёртасьӧмын участвуйтан сикасъяс да условиеяс. 

2 статья. Коми Республикаын канмуа-аспом ёртасьӧм инӧда ладмӧдӧм 
1. Канмуа-аспом ёртасьӧм йылысь Коми Республикаса оланпастэчас подуласьӧ Россия Федерацияса Оланподувлӧн положениеяс, Россия Федерацияса оланпасъяс да мукӧд нормативнӧй инӧда акт, Коми Республикаса Оланподув, тайӧ Оланпас да Коми Республикаса мукӧд оланпас вылӧ. 
2. Концессионнӧй артмӧдчӧмъясын участвуйтӧмӧн канмуа-аспом ёртасьӧм йылысь артмӧдчӧм кырымалігӧн вӧдитчӧны Россия Федерацияса оланпастэчасӧн. 
3 статья. Канмуа-аспом ёртасьӧмлӧн принципъяс
Канмуа-аспом ёртасьӧм подуласьӧ татшӧм принципъяс вылӧ:

1) оланпаслун;

2) Коми Республикалӧн участвуйтӧм йитӧдъясын, кутшӧмъяс йитчӧмаӧсь тайӧ йитӧдъясса участникъяслӧн ӧткодь вына канмуа-аспом ёртасьӧм йылысь артмӧдчӧмъяс кырымалӧмкӧд да збыльмӧдӧмкӧд,  увтыртӧмлун абутӧмлун;

3) оз ков лэдзны дзескӧдны канмуа-аспом ёртасьӧм йылысь артмӧдчӧм кырымавны конкурс нуӧдігӧн овмӧс нуӧдысь субъектъяслысь конкурируйтӧм;

4) кутчысьны канмуа-аспом ёртасьӧмлӧн участникъяслӧн да Коми Республикаса йӧзлӧн инӧдъясӧ да оланпасӧн урчитӧм кӧсйысьӧмъясӧ;

5) канмуа-аспом ёртасьӧм йылысь артмӧдчӧмса участникъяслы сьӧлӧмсянь да кыкнанлы выгӧднӧя ёртасьны;

6) канмуа-аспом ёртасьӧмлӧн участникъяс костын юкны кывкутӧм да рискъяс;

7) канмуа-аспом ёртасьӧм збыльмӧдӧм кузя юӧрлӧн восьсалун да сибаланлун, канму гусятор да оланпасӧн видзан мукӧд гусятор кындзи.

4 статья. Тайӧ Оланпасын вӧдитчана медшӧр кыввежӧртасъяс

1. Тайӧ Оланпасса медшӧр могъяс вӧсна вӧдитчӧны татшӧм шӧр кыввежӧртасъясӧн:

1) канмуа-аспом ёртасьӧм – публичнӧй да торъя партнёр костын дыр кадся (куим воысь дырджык вылӧ) кыкнанлы выгӧднӧй ёртасьӧм, мый артмӧ  канмуа-аспом ёртасьӧм йылысь артмӧдчӧм кырымалігӧн да збыльмӧдігӧн;

2) канмуа-аспом ёртасьӧм йылысь артмӧдчӧм (водзӧ – артмӧдчӧм) – сёрнитчӧм, кутшӧмӧс кырымалісны  конкурс бӧрын публичнӧй да торъя партнёр костын тайӧ Оланпасса 7 статьяын урчитӧм формаяс серти;

3) артмӧдчӧмса сёрнитчысьяс – артмӧдчӧм кырымалысь публичнӧй партнёр да торъя партнёр;

4) публичнӧй партнёр – Коми Республика, код нимсянь петкӧдчӧ Коми Республикаса олӧмӧ пӧртысь власьт уполномоченнӧй орган; 

5) торъя партнёр – российскӧй либӧ суйӧрсайса юридическӧй кывкутысь (канму да муниципальнӧй учреждениеяс кындзи), асшӧр уджалысь либӧ прӧстӧй ёртасян сёрнитчӧм (ӧтувъя уджалӧм йылысь сёрнитчӧм) кузя юридическӧй кывкутысьӧс котырттӧг кык да унджык юридическӧй кывкутысь (канму да муниципальнӧй учреждениеяс кындзи), артмӧдчӧм подув вылын уджалысь асшӧр уджалысь;

6) артмӧдчӧмса объект – артмӧдчӧм серти Коми Республикаса канму вӧрзьӧдана эмбур да вӧрзьӧдны позьтӧм эмбур да (либӧ) артмӧдчӧм серти торъя партнёрлӧн эмбурӧ пырысь вӧрзьӧдана да вӧрзьӧдны позьтӧм эмбур лӧсьӧдӧм либӧ выльмӧдӧм да (либӧ) уджӧдӧм;

7) артмӧдчӧмлӧн предмет – артмӧдчӧмса объект лӧсьӧдан, выльмӧдан, уджӧдан (сы лыдын видзан, техническӧя могмӧдан) пӧрадок да условиеяс серти артмӧдчӧмса сёрнитчысьяслӧн кӧсйысьӧмъяс, а сідзжӧ артмӧдчӧмӧн урчитӧм мукӧд кӧсйысьӧм; 

8) артмӧдчӧмса объект выльмӧдӧм – артмӧдчӧмса объект выль ног вӧчӧм кузя уджъяслӧн комплекс выль технологияяс пыртӧмӧн, производство механизируйтӧмӧн да автоматизируйтӧмӧн, ёна важмӧм да изсьӧм уджалан оборудование выльмӧдӧм да производительнӧйджык выль оборудованиеӧн вежӧмӧн, а сідзжӧ артмӧдчӧмса объектлысь либӧ сылӧн торъя юкӧнлысь, плӧщадьлысь технологическӧй либӧ функциональнӧй тӧдчанлун, производствоса вынйӧрлысь петкӧдласъяс да инженерно-техническӧй могмӧдӧмлысь качество вежӧмӧн, артмӧдчӧмса объектлысь серпасалӧм да уджӧдан свойствояс бурмӧдан мукӧд мероприятие;

9) артмӧдчӧмса объект уджӧдӧм – артмӧдчӧмса объектлӧн мог серти артмӧдчӧмса объектӧн вӧдитчӧм, сы лыдын вузӧсъяс вӧчӧм, уджъяс вӧчӧм, услугаяс сетӧм, артмӧдчӧмса объект видзӧм да (либӧ) техническӧя могмӧдӧм могысь артмӧдчӧмӧн урчитӧм пӧрадок да условиеяс серти;

10) канмуа-аспом ёртасян проект – экономика да социальнӧй юкӧнын став йӧзлы тӧдчана проект, кутшӧмӧс збыльмӧдӧны кырымалӧм артмӧдчӧм серти канмуа-аспом ёртасян принципъяс вылын;

11) Коми Республикаын канмуа-аспом ёртасян проектъяслӧн лыддьӧг – юӧртан ресурс, кӧні эм планируйтан да збыльмӧдан Коми Республикаын канмуа-аспом ёртасян проектъяс йылысь юӧръяс;

12) канмуа-аспом ёртасян дінмуса шӧрин – Коми Республикаса олӧмӧ пӧртысь власьт орган, коді урчитӧм пӧрадок серти кывкутӧ  канмуа-аспом ёртасьӧм юкӧнын юалӧмъяс решайтӧмысь, сы лыдын Коми Республикаын канмуа-аспом ёртасян проектъяслӧн лыддьӧг лӧсьӧдігӧн  Коми Республикаса олӧмӧ пӧртысь власьт органъяслӧн публичнӧй юкӧнъясса уполномоченнӧй органъяскӧд да торъя партнёръяскӧд окталуна ӧтувъя удж ладмӧдӧмысь да могмӧдӧмысь, канмуа-аспом ёртасьӧмын методика боксянь да нормативнӧя могмӧдӧ удж;

13) сьӧм сетысь – российскӧй либӧ суйӧрсайса юридическӧй кывкутысь (канму да муниципальнӧй учреждениеяс кындзи), асшӧр уджалысь либӧ прӧстӧй ёртасян сёрнитчӧм (ӧтувъя уджалӧм йылысь сёрнитчӧм) кузя юридическӧй кывкутысьӧс котырттӧг кык да унджык юридическӧй кывкутысь (канму да муниципальнӧй учреждениеяс кындзи), асшӧр уджалысь, кодъяс сетӧны кадколаст вылӧ торъя партнёрлы артмӧдчӧм збыльмӧдӧм могысь заём сьӧм бӧр бергӧдӧмӧн, вештысьӧмӧн;

14) веськыд артмӧдчӧм – публичнӧй партнёр, торъя партнёр да сьӧм сетысь костын сёрнитчӧм сы могысь, медым артмӧдчӧмлӧн вына кадколаст чӧж ладмӧдны налӧн ӧтувъя уджлысь условиеяс да пӧрадок.

2. Тайӧ Оланпасын вӧдитчана кыв вежӧртасъясӧн, кутшӧмъясӧс абу урчитӧма тайӧ статьяын, вӧдитчӧны Россия Федерацияса оланпастэчасын урчитӧм вежӧртасын.

5 статья. Канмуа-аспом ёртасьӧмын Коми Республикаса олӧмӧ пӧртысь власьт органъяслӧн уджмогъяс

1. Коми Республикаса Каналан Сӧвет канмуа-аспом ёртасьӧмын:

1) примитӧ Коми Республикаса оланпасъяс, кутшӧмъяс ладмӧдӧны йитӧдъяс канмуа-аспом ёртасьӧмын;

2) видзӧдӧ Коми Республикаса оланпасъясӧ кутчысьӧм да збыльмӧдӧм бӧрся, кутшӧмъяс ладмӧдӧны йитӧдъяс канмуа-аспом ёртасьӧмын;

3) збыльмӧдӧ мукӧд уджмог Россия Федерацияса оланпастэчас да Коми Республикаса оланпастэчас серти.

2. Коми Республикаса Веськӧдлан котыр канмуа-аспом ёртасьӧмын:

1) примитӧ  канмуа-аспом ёртасьӧм кузя нормативнӧй инӧда актъяс, сы лыдын урчитӧ Коми Республикаын канмуа-аспом ёртасян проектъяслӧн лыддьӧг лӧсьӧдан пӧрадок;

2) планируйтӧ канмуа-аспом ёртасьӧмын удж, сы лыдын Коми Республикаын канмуа-аспом ёртасян проектъяслысь лыддьӧг вынсьӧдӧмӧн;

3) индӧ Коми Республикаса олӧмӧ пӧртысь власьт органӧс, коді лоӧ  уполномоченнӧйӧн кырымавны артмӧдчӧм (водзӧ – проект панысь);

4) аслас мог серти примитӧ кырымалӧм артмӧдчӧмъяс серти Коми Республикаса канму эмбурӧ пырысь эмбурӧн вӧдитчӧм йылысь решение;

5) урчитӧм пӧрадок серти ӧтув уджалӧ артмӧдчӧмъяс кырымалӧм кузя публичнӧй юкӧнъясса  уполномоченнӧй органъяскӧд, торъя партнёръяскӧд да мукӧд организациякӧд;

6) урчитӧ Коми Республикаса олӧмӧ пӧртысь власьт органӧс, коді кутас збыльмӧдны  канмуа-аспом ёртасян дінмуса шӧринлысь уджмогъяс;

7) збыльмӧдӧ мукӧд мог Россия Федерацияса оланпастэчас да Коми  Республикаса оланпастэчас серти.

6 статья. Канмуа-аспом ёртасьӧмын Коми Республикаын муниципальнӧй юкӧнъяслӧн да мукӧд йӧзлӧн участвуйтӧм

1. Канмуа-аспом ёртасьӧмын Коми Республикаын муниципальнӧй юкӧнъяслысь участвуйтӧмсӧ урчитӧны Коми Республикаын муниципальнӧй юкӧнъяслӧн меставывса асвеськӧдлан органъяс  Россия Федерацияса оланпастэчас, Коми Республикаса оланпастэчас серти.

2. Канмуа-аспом ёртасян проектъяс збыльмӧдӧм могысь вермасны кырымавны публичнӧй партнёр да Коми Республикаын муниципальнӧй юкӧнъяс костын артмӧдчӧм, кытчӧ колӧ пыртны татшӧм юӧр:

1) публичнӧй партнёр да канмуа-аспом ёртасян проектын участвуйтысь Коми Республикаын муниципальнӧй юкӧнъяс йылысь;

2) артмӧдчӧмса объект йылысь;

3) публичнӧй партнёр да Коми Республикаын муниципальнӧй юкӧнъяс костын инӧдъяс да могъяс (сы лыдын эмбура, сьӧма) юклӧм йылысь;

4) публичнӧй партнёр да Коми Республикаын муниципальнӧй юкӧнъяс костын артмӧдчӧмлӧн вына кадколаст йылысь;

5) артмӧдчӧмлӧн шӧр условиеяс йылысь, кытчӧ пырӧ удж вӧчӧм могысь торъя партнёрлы му участокъяс сетан пӧрадок;

6) канмуа-аспом ёртасян проектлысь конкурсса процедураяс котыртӧмкӧд да збыльмӧдӧмкӧд йитчӧм мукӧд юалӧм йылысь.

3. Коми Республикаса Веськӧдлан котырлӧн инӧда акт подув вылын публичнӧй партнёрлысь торъя инӧдъяссӧ да могъяссӧ вермасны збыльмӧдны юридическӧй кывкутысьяс, кодъяс ас киын кутӧны Коми Республикаса акцияяслысь 100 прӧчент (подув капиталса пайяслысь 100 прӧчент, участвуйтӧмлӧн 100 прӧчент), либӧ Коми Республикаса канму  учреждениеяс. 

7 статья. Канмуа-аспом ёртасьӧмын Коми Республикалӧн участвуйтан сикасъяс
1. Канмуа-аспом ёртасьӧмын Коми Республика участвуйтӧ татшӧм сикасъясын:

1) торъя партнёрлы публичнӧй партнёрӧн сылӧн эмбурӧ пырысь му участокъяс да (либӧ) му участокъяс, кутшӧмъяс вылӧ канму эмбурсӧ абу юкӧма да кутшӧмъясӧн вӧдитчӧ публичнӧй партнёр, сетӧм, кутшӧмъяс колӧны торъя партнёрӧн артмӧдчӧмӧн урчитӧм удж вӧчӧмын, медым торъя партнёр лӧсьӧдіс артмӧдчӧмса объект да водзӧ вылӧ сійӧс уджӧдіс артмӧдчӧмын пасйӧм пӧрадокын да условиеясын. Та дырйи артмӧдчӧмса пасйӧм объект вылӧ эмбура инӧдыс лоас торъя партнёрлӧн артмӧдчӧмын урчитӧм кадколаст чӧж, кутшӧм мунӧм бӧрын торъя партнёр сетӧ артмӧдчӧмса объектсӧ публичнӧй партнёрлы артмӧдчӧмын урчитӧм условиеяс серти, торъя партнёр уджӧдӧ артмӧдчӧмса объектсӧ артмӧдчӧмын урчитӧм кадколаст чӧж;

2) торъя партнёрлы публичнӧй партнёрӧн сылӧн эмбурӧ пырысь му участокъяс да (либӧ) му участокъяс, кутшӧмъяс вылӧ канму эмбурсӧ абу юкӧма да кутшӧмъясӧн вӧдитчӧ публичнӧй партнёр,  мукӧд вӧрзьӧдны позьтӧм эмбур да (либӧ) вӧрзьӧдана эмбур, кутшӧм пырӧ публичнӧй партнёрлӧн эмбурӧ, сетӧм, медым торъя партнёр выльмӧдіс канмуа-аспом ёртасян объект да водзӧ сійӧс уджӧдіс артмӧдчӧмын урчитӧм пӧрадок да  условиеяс серти. Та дырйи канмуа-аспом ёртасян пасйӧм объект вылӧ инӧдыс лоас торъя партнёрлӧн артмӧдчӧмын пасйӧм кадколаст чӧж, кутшӧм мунӧм бӧрын торъя партнёр сетӧ канмуа-аспом ёртасян объектсӧ публичнӧй партнёрлы артмӧдчӧмын урчитӧм условиеяс серти, торъя партнёр уджӧдӧ артмӧдчӧмса объектсӧ артмӧдчӧмын урчитӧм кадколаст чӧж;

3) торъя партнёрлы публичнӧй партнёр сетӧ Коми Республикаса республиканскӧй сьӧмкудйысь сьӧм, медым тырвыйӧ либӧ юкӧн бергӧдны торъя партнёрлысь артмӧдчӧм збыльмӧдӧмкӧд йитчӧм рӧскодсӧ да (либӧ) бергӧдӧ торъя партнёрлы артмӧдчӧмӧн урчитӧм вузӧс вӧчӧм (иналӧм) (акцизувса тӧвар кындзи), уджъяс вӧчӧм, услугаяс сетӧм вӧсна босьттӧм чӧжӧс;

4) артмӧдчӧмын урчитӧм условиеяс серти артмӧдчӧмса объектӧ сьӧмкудса инвестицияяс сетӧм;

5) артмӧдчӧмын урчитӧм условиеяс серти торъя партнёрлы сьӧмкудса инвестицияяс сетӧм;

6) Россия Федерацияса оланпастэчас, Коми Республикаса оланпастэчас да артмӧдчӧм серти артмӧдчӧмса объект публичнӧй партнёрлӧн эмбурӧ ньӧбӧм;

7) Коми Республикаса канму гарантияяс сетӧм, медым могмӧдны Россия Федерацияса оланпастэчас серти артмӧдчӧмлысь збыльмӧдӧм;

8) мукӧд форма збыльмӧдӧм, кутшӧмъяс оз мунны паныд Россия Федерацияса оланпастэчаслы да Коми Республикаса оланпастэчаслы, а сідзжӧ артмӧдчӧмса условиеяс серти канмуа-аспом ёртасьӧмын Коми Республикалӧн участвуйтӧмлӧн некымын сикас йитчӧм.

2. Канмуа-аспом ёртасьӧмын Коми Республика участвуйтӧ тайӧ статьяын урчитӧм сикасъясын да вермӧ петкӧдчыны Коми Республикаса инвестиция фондысь сьӧмкудса ассигнованиеяс сетӧмӧн.

3. Публичнӧй партнёрлӧн эмбурӧ пырысь му участокъяс да (либӧ) му участокъяс, кутшӧмъяс вылӧ канму эмбурсӧ абу юкӧма да кутшӧмъясӧн вӧдитчӧ публичнӧй партнёр, сетӧны кӧртымалан сёрнитчӧм кузя му да кар стрӧитан оланпастэчас серти.

Коми Республикаса республиканскӧй сьӧмкудйысь сьӧм да (либӧ) вӧрзьӧдны позьтӧм мукӧд объект да (либӧ) вӧрзьӧдана эмбур публичнӧй партнёр сетӧ Россия Федерацияса сьӧмкудса, гражданскӧй да оланпастэчасса мукӧд норма тӧд вылын кутӧмӧн.
8 статья. Артмӧдчӧмса объектъяс
1. Канмуа-аспом ёртасян объектӧн вермӧны лоны:

1) автомашина туйяс да транспорт инфраструктураса инженернӧй сооружениеяс, сы лыдын посъяс, путепроводъяс, тоннельяс,  автотранспорт средствояслӧн сувтланінъяс, автотранспорт средствояс лэдзан пунктъяс,  автотранспорт средствояс кутысьяслысь сьӧм перъян пунктъяс;

2) кӧрт туй транспортса объектъяс;

3) трубопровод транспортса объектъяс;

4) ӧтув вӧдитчан транспорт;

5) гидротехническӧй сооружениеяс;

6) коммунальнӧй овмӧсса системаяс, кытчӧ пырӧны ваӧн, шоныдӧн, биаруӧн да энергияӧн могмӧдан, ва нуӧдан, ва весалан, бытӧвӧй колясъяс переработайтан да иналан (дзебан) объектъяс, а сідзжӧ объектъяс, кутшӧмъяс могмӧдӧны Коми Республика мутасын олан да абу олан фонд уджӧдӧмсӧ да бурмӧдӧмсӧ;

7) энергияӧн могмӧдан объектъяс, кытчӧ пырӧны  энергогенерируйтысь системаяс, а сідзжӧ энергия сетан да юклан системаяс;

8) республиканскӧй тӧдчанлуна капитальнӧя стрӧитан объектъяс;

9) вешласян да стационарнӧй связь да телекоммуникация объектъяс;

10) объектъяс, кутшӧмъясӧн вӧдитчӧны йӧзлысь дзоньвидзалун видзӧмын медицина, бурдӧдан да ӧлӧдан да мукӧд удж вӧчигӧн;

11) объектъяс, кутшӧмъясӧн вӧдитчӧны йӧзӧс велӧдӧмын, быдтӧм-сӧвмӧдӧмын, культураын да социальнӧя могмӧдӧмын;

12) объектъяс, кутшӧмъясӧн вӧдитчӧны туризмын, шойччигӧн да спортын;

13) инновационнӧй удж юкӧнын объектъяс;

14) объектъяс, кутшӧмъясӧн вӧдитчӧны видз-му овмӧсса  производствоын, сы лыдын видз-му овмӧсса прӧдукция, сырьё да сёян-юан быдтігӧн, вӧчигӧн, переработка дырйи, видзигӧн да иналігӧн да сёян-юан вӧчӧм могысь;

15) ичӧт да шӧр предпринимательство субъектъяслы отсӧг сетан инфраструктураса объектъяс;

16) морт вежӧр-мывкыдӧн чужтӧм объектъяс вылӧ инӧдъяс, эмбур да абу эмбур мукӧд инӧд;

17) мукӧд объект, кутшӧмъяс ёна колӧны Коми Республикаӧн социальнӧя да экономика боксянь сӧвмӧдӧм могысь.

2. Артмӧдчӧмӧн вермасны тшӧктыны торъя партнёрлы котыртны, выльмӧдны, уджӧдны, проектируйтны да могмӧдны сьӧмӧн ӧти либӧ некымын объект, кутшӧмъясӧс урчитӧма тайӧ статьяса 1 юкӧнын.

9 статья. Артмӧдчӧм кырымалӧм
1. Артмӧдчӧм кырымалӧм йылысь решениесӧ примитӧ Коми Республикаса Веськӧдлан котыр.

2. Артмӧдчӧм кырымалӧм йылысь решениесӧ колӧ урчитны Коми Республикаса олӧмӧ пӧртысь власьт органлы либӧ Коми Республикаса канму учреждениелы, кутшӧмӧс Коми Республикаса Веськӧдлан котыр уполномочитӧма котыртны да нуӧдны артмӧдчӧм кырымалан инӧд вылӧ конкурс (водзӧ – конкурс), а сідзжӧ проект панысьлы.

3. Конкурс котыртан условиеяссӧ да пӧрадоксӧ урчитӧ Коми Республикаса Веськӧдлан котырӧн уполномочитӧм Коми Республикаса олӧмӧ пӧртысь власьт орган. Та дырйи конкурс мунӧ татшӧм тшупӧдъяс серти:

1) конкурс нуӧдӧм йылысь юӧр йӧзӧдӧм;

2) конкурсын участвуйтӧм вылӧ заявкаяс примитӧм;

3) конкурсса участникъясӧс водзвыв бӧрйӧм;

4) конкурсса участникъяслысь конкурсса вӧзйӧмъяс примитӧм;

5) конкурсса участникъяслысь конкурсса вӧзйӧмъяс донъялӧм;

6) конкурсса кывкӧртӧдъяс вӧчӧм;

7) артмӧдчӧм кырымалан инӧд босьтыськӧд сёрнитчӧмъяс нуӧдӧм, медым видлавны артмӧдчӧмса условиеяслысь юкӧн, кутшӧм оз инмы конкурсса  документацияӧн урчитӧм условиеяслы;

8) артмӧдчӧм кырымалӧм.

4. Канмуа-аспом ёртасян проект кузя, кӧні пасйӧма кырымавны му участок кӧртымалан сёрнитчӧм, конкурссӧ нуӧдӧны ӧтпырйӧ пасйӧм кӧртымалан сёрнитчӧм кырымалан инӧд вылӧ торгъяскӧд.

10 статья. Канмуа-аспом ёртасьӧмын Коми Республикалӧн участвуйтан условиеяс

1. Канмуа-аспом ёртасьӧмын Коми Республика участвуйтӧ тайӧ Оланпасӧн урчитӧм сикасъясын артмӧдчӧмъясын татшӧм условиеяс быть сӧгласуйтӧмӧн:

1) артмӧдчӧмса предмет, артмӧдчӧмса сёрнитчысьяслысь инӧдъяс да кӧсйысьӧмъяс;

2) артмӧдчӧмса объект;

3) артмӧдчӧмса объект вылӧ асэмбуралан инӧд, артмӧдчӧмса объект вылӧ асэмбуралан инӧдын артмӧдчӧмса сёрнитчысьяслысь пай юклӧм, татшӧм инӧд артман условиеяс да здук;

4) артмӧдчӧмса сёрнитчысьясӧн артмӧдчӧм збыльмӧдан пӧрадок да тшупӧдъяс;

5) артмӧдчӧмлӧн вына кадколаст да (либӧ) сійӧс урчитан пӧрадок;

6) артмӧдчӧмса сёрнитчысьяс костын мынтысян пӧрадок;

7) артмӧдчӧмса сёрнитчысьяс костын кывкутӧм да рискъяс юклӧм;

8) Коми Республикаса канму эмбурӧ пырысь му участокъяслӧн, вӧрзьӧдана мукӧд объектлӧн да вӧрзьӧдны позьтӧм эмбурлӧн лыддьӧг, кутшӧмӧс сетӧны торъя партнёрлы артмӧдчӧм збыльмӧдӧм могысь;

9) торъя партнёрлы му участокъяс, вӧрзьӧдана мукӧд объект да вӧрзьӧдны позьтӧм эмбур сетан пӧрадок;

10) артмӧдчӧм збыльмӧдӧм бӧрся видзӧдан пӧрадок;

11) артмӧдчӧмса сёрнитчысьясӧн кӧсйысьӧмъяс збыльмӧдӧм могмӧдан ногъяс;

12) артмӧдчӧмса условиеяс ӧти боксянь вежан да (либӧ) сійӧс збыльмӧдны ӧти боксянь ӧткажитчан лоӧмторъяс;

13) артмӧдчӧмса условиеяс збыльмӧдтӧмысь (колана ногӧн абу вӧчӧмысь) кывкутӧм;

14) артмӧдчӧм дугӧдан пӧрадок.

2. Артмӧдчӧмын вермасны сӧгласуйтны мукӧд условие, кутшӧмъясӧс абу пасйӧма тайӧ статьяса 1 юкӧнын да кутшӧмъяс оз мунны паныд Россия Федерацияса оланпастэчаслы да Коми Республикаса оланпастэчаслы, сы лыдын:

1) артмӧдчӧм серти торъя партнёр могмӧдӧ ньӧбасьысьясӧс услугаясӧн (уджъясӧн, вузӧсӧн);

2) артмӧдчӧмса объектӧн вӧдитчӧмӧн торъя партнёрӧн сетӧм услугаяслӧн (уджъяслӧн, вузӧслӧн) качество петкӧдласъяс да донъяс;

3) артмӧдчӧмса объектлӧн технико-экономическӧй петкӧдласъяс да серпасалӧм, кутшӧмъясӧс колӧ шедӧдны артмӧдчӧмса условиеяс збыльмӧдігӧн;

4) артмӧдчӧмса объект Коми Республикалы сетан пӧрадок да кадколастъяс, кытчӧ пырӧны сылӧн качество дорӧ корӧмъяс, кор артмӧдчӧмса объектсӧ колӧ сетны Коми Республикаса канму эмбурӧ;

5) артмӧдчӧмса быд сёрнитчысьлӧн участвуйтӧмлӧн эмбур, сы лыдын сьӧмӧн могмӧдӧмлӧн, гарантияяс сетӧмлӧн, эмбур да абу эмбур инӧдъяс сетӧмлӧн ыджда, кутшӧмъяс колӧны артмӧдчӧмса условиеяс збыльмӧдігӧн, либӧ сійӧс урчитан пӧрадок;

6) артмӧдчӧмса сёрнитчысьяс костын артмӧдчӧмӧн урчитӧм удж вӧчӧмысь чӧжӧсъяс юклӧм;

7) артмӧдчӧм серти сетӧм эмбур видзан сьӧктӧд, а сідзжӧ пасйӧм эмбур кӧсйытӧг  воштан либӧ жугӧдан рискъяс вуджан условиеяс да кадколастъяс;

8) Коми Республикаса канму эмбурӧ пырысь артмӧдчӧмса объектӧн вӧдитчӧмысь мынтысян пӧрадок;

9) проект дасьтыськӧд артмӧдчӧмса условиеяс збыльмӧдӧм дугӧдӧм (сувтӧдӧм) сӧгласуйтӧм, лоӧмторъяс кындзи, кор татшӧм дугӧдӧмыс (сувтӧдӧмыс) артмис венны позьтӧм лоӧмторъяс вӧсна, а сідзжӧ Россия Федерацияса оланпастэчасӧн да артмӧдчӧмӧн урчитӧм мукӧд лоӧмтор вӧсна;

10) торъя партнёрӧн артмӧдчӧм серти инӧдъяс да кӧсйӧмъяс сетӧм вылӧ проект панысьлысь сӧгласие босьтан пӧрадок, сы лыдын уджйӧз коран да (либӧ) вуджӧдан инӧд сетан пӧрадок;

11) торъя партнёрлӧн чӧжӧс ӧшмӧсъяс, кутшӧмъяс артмӧны артмӧдчӧмӧн урчитӧм удж вӧчигӧн;

12) артмӧдчӧм вынсялан аслыспӧлӧслунъяс, сы лыдын быть кырымавны веськыд артмӧдчӧмъяс, а сідзжӧ торъя партнёр да сьӧм сетысь костын артмӧдчӧм кузя кӧсйысьӧмъяс збыльмӧдӧм вылӧ сьӧм босьтӧм кузя сёрнитчӧмъяс, кутшӧмъясӧс быть колӧ кырымавны артмӧдчӧмын урчитӧм кадколастӧ.

11 статья. Кырымалӧм артмӧдчӧмъяс йылысь юӧр
1. Коми Республикаса Веськӧдлан котыр быд во отчётнӧй во бӧрын мунысь волӧн сора тӧлысь 1 лунӧдз сетӧ Коми Республикаса Каналан Сӧветлы тайӧ Оланпасса 7 статьяын урчитӧм канмуа-аспом ёртасьӧмын Коми Республикалӧн участвуйтан сикасъяс серти проектъяс панысьясӧн кырымалӧм артмӧдчӧмъяс йылысь юӧр.

2. Тайӧ статьяса 1 юкӧнын пасйӧм юӧрӧ быть колӧ пасйыны:

1) канмуа-аспом ёртасьӧмын Коми Республикалӧн участвуйтан сикас йылысь юӧръяс;

2) артмӧдчӧмса объект йылысь юӧръяс (дон, инпас, коланлун);

3) артмӧдчӧм кырымалӧмлӧн шӧр мог.

12 статья. Артмӧдчӧмъяс кырымалігӧн да збыльмӧдігӧн торъя да публичнӧй партнёръясса инӧдъяслӧн гарантияяс 

1. Коми Республика аслас могъяс серти гарантируйтӧ могмӧдны канмуа-аспом ёртасьӧмын участвуйтӧмын ӧткодь инӧдъясӧн, сы лыдын   торъя партнёрӧс бӧрйӧм кузя торгъясын да артмӧдчӧмъяс кузя инӧдъяс да кӧсйысьӧмъяс збыльмӧдігӧн ӧткодь инӧдъясӧн, ставӧс.

2. Коми Республикаса канму власьт органъяс да налӧн чина йӧз оз вермыны сюйсьыны торъя партнёръяслӧн уджӧ, мый йитчӧма артмӧдчӧм збыльмӧдӧмкӧд сы кындзи, кор тайӧс урчитӧма Россия Федерацияса оланпастэчасӧн, Коми Республикаса оланпастэчасӧн да (либӧ) артмӧдчӧмӧн.

3. Кор вынсялӧны Коми Республикаса выль оланпасъяс, кутшӧмъяс вежӧны дінмуса вотъяслысь ыдждасӧ, либӧ Коми Республикаса вына оланпасъясӧ пыртӧны вежсьӧмъяс, кутшӧмъяс серти содӧ Коми Республика мутасын канмуа-аспом ёртасян проект збыльмӧдӧм кузя торъя партнёрлӧн ӧтувъя вот сьӧкталуныс артмӧдчӧм кырымалан лунӧдз Коми Республикаса оланпасъяс серти вына ӧтувъя вот сьӧкталункӧд ӧткодялӧмӧн, сэки татшӧм Коми Республикаса выль оланпасъяс оз инмыны торъя партнёр артмӧдчӧмлӧн вына кадколаст чӧж, торъя партнёр кӧ колана ногӧн збыльмӧдӧ артмӧдчӧмсӧ.

4. Артмӧдчӧм серти публичнӧй партнёрӧн примитӧм кӧсйысьӧмъяс збыльмӧдӧм могысь Коми Республикаса республиканскӧй сьӧмкудйысь сьӧм абутӧм либӧ тырмытӧм оз лоны подулӧн, медым ӧти боксянь вежны артмӧдчӧмлысь условиеяссӧ либӧ дугӧдны сылысь вынсӧ мукӧдтор кӧ абу урчитӧма артмӧдчӧмӧн.

5. Канмуа-аспом ёртасян проект сьӧмӧн могмӧдӧмын публичнӧй партнёрлӧн ыдждасӧ да кадколастъяссӧ вермасны вежны артмӧдчӧмӧн урчитӧм дырйи да пӧрадокын, сы лыдын:

1) артмӧдчӧмын урчитӧм мында инфляция вежсигӧн;

2) артмӧдчӧмын урчитӧм мында валюта курслӧн вежласигӧн;

3) артмӧдчӧмӧн урчитӧм кӧсйысьӧмъяс торъя партнёрӧн абу збыльмӧдігӧн либӧ колана ногӧн абу збыльмӧдігӧн.

6. Артмӧдчӧмӧн вермасны урчитны торъя да публичнӧй партнёръяслысь инӧдъяс мукӧд ног видзӧм, кутшӧмъяс оз мунны паныд Россия Федерацияса оланпастэчаслы да Коми Республикаса оланпастэчаслы.

13 статья. Коми Республикаса ӧткымын оланпас вынтӧмӧн шуӧм

Шуны вынтӧмӧн:

1) "Канмуа-аспом ёртасьӧмын Коми Республикалӧн участвуйтӧм йылысь" Коми Республикаса 2010 во йирым тӧлысь 4 лунся 112-РЗ №-а Оланпас (Коми Республикаса канму власьт органъяслӧн индӧд-тшӧктӧмъяс, 2010, 37 №, 863 ст.);

2) "Канмуа-аспом ёртасьӧмын Коми Республикалӧн участвуйтӧм йылысь" Коми Республикаса Оланпаслӧн 4 статьяӧ вежсьӧм пыртӧм йылысь» Коми Республикаса 2011 во косму тӧлысь 29 лунся 34-РЗ №-а Оланпас (Коми Республикаса канму власьт органъяслӧн индӧд-тшӧктӧмъяс, 2011, 14 №, 342 ст.);

3) "Канмуа-аспом ёртасьӧмын Коми Республикалӧн участвуйтӧм йылысь" Коми Республикаса Оланпасӧ вежсьӧмъяс пыртӧм йылысь» Коми Республикаса 2011 во ӧшым тӧлысь 5 лунся 133-РЗ №-а Оланпас (Коми Республикаса канму власьт органъяслӧн индӧд-тшӧктӧмъяс, 2011, 48 №, 1368 ст.); 

4) "Канмуа-аспом ёртасьӧмын Коми Республикалӧн участвуйтӧм йылысь" Коми Республикаса Оланпасӧ вежсьӧмъяс пыртӧм йылысь» Коми Республикаса 2012 во сора тӧлысь 3 лунся 55-РЗ №-а Оланпас (Коми Республикаса канму власьт органъяслӧн индӧд-тшӧктӧмъяс, 2012, 34 №, 788 ст.);

5) "Канмуа-аспом ёртасьӧмын Коми Республикалӧн участвуйтӧм йылысь" Коми Республикаса Оланпасӧ вежсьӧмъяс пыртӧм йылысь» Коми Республикаса 2013 во косму тӧлысь 26 лунся 39-РЗ №-а Оланпас (Коми Республикаса канму власьт органъяслӧн индӧд-тшӧктӧмъяс, 2013, 11 №, 233 ст.);

6) "Канмуа-аспом ёртасьӧмын Коми Республикалӧн участвуйтӧм йылысь" Коми Республикаса Оланпасӧ вежсьӧмъяс пыртӧм йылысь» Коми Республикаса 2013 во ӧшым тӧлысь 3 лунся 124-РЗ №-а Оланпас (Коми Республикаса канму власьт органъяслӧн индӧд-тшӧктӧмъяс, 2013, 37 №, 705 ст.);

7) "Канмуа-аспом ёртасьӧмын Коми Республикалӧн участвуйтӧм йылысь" Коми Республикаса Оланпаслӧн 9 статьяӧ вежсьӧм пыртӧм  йылысь» Коми Республикаса 2014 во рака тӧлысь 4 лунся 6-РЗ №-а Оланпас (Коми Республикаса канму власьт органъяслӧн индӧд-тшӧктӧмъяс, 2014, 9 №, 108 ст.).

14 статья. Тайӧ Оланпаслӧн вынсялӧм 
1. Тайӧ Оланпасыс вынсялӧ сіӧс официальнӧя йӧзӧдан лунсянь.

2. Урчитны, мый тайӧ Оланпаслӧн выныс инмӧ канмуа-аспом ёртасян проектъяс вылӧ, кутшӧмъясӧс пыртӧма Коми Республикаын канмуа-аспом ёртасян проектъяслӧн лыддьӧгӧ да урчитӧм пӧрадок серти вынсьӧдӧма Коми Республикаса Веськӧдлан котырӧн тайӧ Оланпас вынсялӧм бӧрын.

Тайӧ оланпас вынсявтӧдз Коми Республикаын канмуа-аспом ёртасян проектъяслӧн лыддьӧгӧ, кутшӧмӧс урчитӧм пӧрадок серти вынсьӧдӧма Коми Республикаса Веськӧдлан котырӧн, пыртӧм канмуа-аспом ёртасян проект серти тайӧ Оланпас вынсявтӧдз вӧдитчӧны Коми Республикаса нормативнӧй инӧда актъясӧн, кутшӧмъяс ладмӧдӧны Коми Республикаын канмуа-аспом ёртасьӧмын инӧда йитӧдъяс.

3. Коми Республикаса Веськӧдлан котырлы примитны колана нормативнӧй инӧда актъяс, кутшӧмъяс могмӧдӧны тайӧ Оланпас збыльмӧдӧм.

Коми Республикаса Юралысьлысь 

могъяс недыр олӧмӧ пӧртысь 




       В.М. Гайзер
Сыктывкар

